
In matg per tei
(Iso)

Tiu maun

Nin plaid dolent ti lai's mitschar
e tia bucca quescha.

Mo quei ch'il cor mi vul zuppar
il maun pallid tradescha.

Il maun carin, el ei pirius
da liungas notgs vegliadas
ch’el ha palpau in cor sflurius,
plagaus dad enganadas.
(libramein tenor Storm)

Ina

Sco la rosa cotschna brischa
ardan tias levzas cara,

e 1' egliada fiug tarlischa,

lai sminar ventira rara!

Sera de matg

In clar falein resplenda,
stgir verd pulpiu la tenda
e gliendas en parada,

la glina ei levada.

Dalunsch sco in' umbriva
segeina ed arriva.....
cun fatscha tut beada.
La glin' ei sezuppada!



Emprem

Il Rein sgarguglia

dal stgir mitschaus

sur crap’ e carpuglia...
strusch aunc levaus.

In radi strocla

in betsch sil frunt
ed el serocla

sc' in furibund.

In artg tarlischa

el fem d' aurur,

el vau, leu brischa
il mal d' amur.

Suenter

Il calm de lezza sera
tiu odem festival

han rut la brutta tschera,

tgei anim triumfal.

Ti ura fugitiva

che sgolas spir furtina:

retuorna alla riva,
leu bragia la carina.

